
Xocalının sinəsi dağlı şahidləri... 

Təcavüzkar Ermənistan ərazisində 
millətçi dövlət qurduğu Azərbaycanın 
Xocalı şəhərini 1992-ci ilin 25–26 fev-
ral gecəsində yer üzündən silmişdir. 
O gecə və sonrakı günlərdə işgəncə 
ilə qətlə yetirilən yüzlərlə soydaşı-
mızın günahsız şəhidliyinin çoxsaylı 
şahidləri söylədikləri illər ötsə də, 
düşmənə qəzəb və nifrətimizi bir az 
da çoşdurur. 

O gecə Xocalıya hər tərəfdən 
hücum edildiyindən döyüşçülərimiz  
mühasirəni Əsgəran istiqamətində ya-
rıb adamların Ağdam səmtinə qaçma-
sına imkan yaratmışdılar. Lakin xo-
calılılar Ağdam rayonu ilə qonşu olan 
Əsgəran rayonunun Naxçıvanik kəndi 
yaxınlığında erməni silahlı dəstələri 
tərəfindən yenidən mühasirəyə alınıb 
gülləbaran edilmişdilər.

Qarlı aşırımlarda və meşələrdə 
zəifləmiş, taqətdən düşmüş  
insanların çox hissəsi məhz  
Əsgəran – Naxçıvanik düzündə 
erməni silahlı dəstələri tərəfindən 
xüsusi qəddarlıqla məhv edilmişdilər.

Faciənin şahidlərindən olan 
Cavid Əliyev o zaman Xocalı 
Rabitə şöbəsinin müdiri idi. O, 
şəhəri sonuncu tərk edənlərdən 
biri olmuşdu:

–Ayağı yer tutan qoca, qadın, 
uşaq şəhəri tərk edəndən sonra, mən 
rabitəni söndürüb çıxdım. Şəhər zi-
rehli texnikalarla mühasirəyə alınmış-
dı. Ermənilər tanklarla, digər zirehli 
texnika ilə hər tərəfdən irəliləyirdi. Biz 
bu hücum barədə gündüzdən  Ağda-
ma və Şuşaya məlumat vermişdik. 
Mənim işçilərimdən Gülbahar,  anası 

və bacısı həmin gecə öldürüldü. Mən 
də atamı, anamı, bütün qohumlarımı 
o gecə itirdim.

O müdhiş gecənin digər 
şahidlərinin dediklərindən:

Sürən Məmmədov: “Xocalı 
soyqırımı Azərbaycan tarixinə ən 
dəhşətli və faciəvi səhifələrdən biri 
kimi daxil olub. Fevralın 26-da  gecə 
saatlarında Xocalı ağır atıcı silahlar-
dan atəşə tutuldu. Həmin gün hava 
dəhşətli soyuq idi, qar yağmışdı. Biz 
çayı keçərək meşə yolu ilə Ağdam 
rayonuna üz tutduq. Həmin ərazidə 
ermənilər Xocalı sakinlərini dəhşətli 
şəkildə qətlə yetirdi. Oğlum, bacım, 

kürəkənim gözlərimin önündə öldürül-
dü. Bu dəhşətli anları heç vaxt unuda 
bilmirəm”. 

Qaryağdı Quliyev: “Mən avtoqa-
rajda mühafizəçi işləyirdim. 25-dən 
26-na keçən gecə Xankəndidə 
yerləşən 366-cı alayın ağır zirehli 
texnkaları Xocalıya hücum etdi. Bütün 
istiqamətlərdə şəhəri mühasirəyə 
aldılar. Gecə yaşıl fişəng atıldı. 
Ermənilər əvvəlcə Xocalı aeroportu-

nu ələ keçirdilər. İlk hücum zamanı 
şəhərdə yerləşən bütün evlər yandı-
rıldı. Bununla bağlı poçt vasitəsilə Ağ-
dam və Şuşaya məlumat versək də, 
heç bir cavab ala bilmədik. Sakinlər 
məcbur olub gecə saat 1-də şəhəri 
tərk etməli oldu. 

Qarlı havada yaşlı insanlar, qadın-
lar, körpə uşaqlar meşə yolu ilə qaç-
mağa çalışırdı. Səhərisi gün gördüyü-
müz mənzərə bizi şoka saldı: erməni 
cəlladları tərəfindən təhqir olunmuş 
meyitlər. O mənzərəni gözümün 
önünə gətirə bilmirəm. Necə danı-
şım?! Çox ağırdı o günləri xatırlamaq. 
İnsanların başı, qadınların döşləri 
kəsilmişdi, körpə uşaqlar ağılasığmaz 
dərəcədə öldürülmüşdü. Həmin gecə 

ailə üzvlərimdən 4 nəfər – iki qızım, 
bir oğlum və qardaşım şəhid oldu".

Razim Mustafayev: “Həmin 
gün ermənilər dəhşətli vəhşiliklər 
etdilər. İnsanlığa sığmaz dərəcədə 
faciə törədildi. Qaynım Hüseyni 
öldürdükdən sonra qızıl dişlərini 
çəkib çıxarmışdılar, qadınlara süngü 
ilə işgəncə verib öldürürdülər. Mən 
çaydan keçəndə gördüm ki, qonşum 
Vaqifin arvadı və 3 oğlunun meyiti Xa-
çın  çayında qalmışdı. Ana üç oğlunu 
necə qucaqlamışdısa, meyitlər suyun 
içində bir-birinə yapışıb qalmışdılar. 
Gecə çətinliklə gəldik Ağdam rayo-
nuna. Sağ olsun Ağdam camaatı və 
könüllü döyüşçülər bizi qarşıladılar”.

Əli kişi evinin Xocalının ən ucqar 
yerində, Noraguğla üzbəüzdə ol-
duğunu deyib. “Basqın birinci bizim 
evlərə oldu və bütün məhəlləmizdəki 
evləri yandırdılar. Balaca qardaşımı 
evimizdə öldürdülər. Sonra ermənilər 
zirzəmilərdə gizlənmiş çoxsaylı qa-
dınları və uşaqları güllələdilər. Bizim 
məhlədə yaşayanların, demək olar ki, 
hamısı öldürüldü. Məhləmizdən iki-üç 
adam qalmışıq”.

Şəhər sakini Tahir fevralın 25-dən 
26-na keçən gecə “Kəsik” deyilən 
yerə qaçdıqlarını deyir. “Yolda anamız 
yoruldu, mühasirəyə düşdük. 6 sutka 
mühasirədə qaldıq, anamız soyuq-
dan donub öldü. 6 sutkadan sonra 
Ağdamın Muğanlı kəndinə çatdıq. 
Qardaşım Tofiq hadisələrdən 12 gün 
sonra gəlib çıxdı. Soyuqdan hamımı-
zın ayaqları donmuşdu”.

Zülfiyyə isə həmin gecə bü-
tün əzizlərini itirib. “Hamısı Xo-
calı hadisələri zamanı ermənilər 
tərəfindən qətlə yetirilib. O gecə həyat 
yoldaşımı, nəvəmi, gəlinimi, oğlumu, 
yeznəmi – hamıni itirdim. Yolda hər 
yer meyitlərlə dolu idi. Qaranlıqda 
zülmlə meyitləri ayaqlaya-ayaqlaya 
yol gəldik. Qaynım hələ də girov-
dur. Ağdama az qalmışdı, yenidən 
ermənilər qarşımızı kəsdi, hamını 
qırdı. Qarın üzərində insan meyitləri 
o qədər idi ki, elə bilirdin qara yaylıq 
sərilib”.

Hazırladı:  
T.AYDINOĞLU, “Xalq qəzeti”

S əfərbərlik və Hərbi Xidmətə Çağırış üzrə Dövlət Xidməti (SHXÇDX) tərəfindən 
“Azərbaycan xalqı heç bir vaxt Xocalı faciəsini unutmayacaq!” mövzusunda 
təşkil edilmiş onlayn görüş Şuşa, Kəlbəcər, Laçın, Qubadlı, Zəngilan, 

Cəbrayıl, Füzuli, Ağdam, Xocalı, Xocavənd rayonları üzrə təhsil müəssisələrində 
fəaliyyət göstərən bir qrup çağırışaqədərki hazırlıq rəhbəri və şagirdin iştirakı ilə 
keçirilib. SHXÇDX-nin idarə rəisi polkovnik-leytenant Füzuli İsmayılov keçirilən 
tədbir barədə ətraflı məlumat verib. 

“Azərbaycan xalqı heç bir vaxt  
Xocalı faciəsini unutmayacaq!” 

mövzusunda videokonfrans keçirilib
Bildirilib ki, 1992-ci il fevralın 25-dən 

26-na keçən gecə Ermənistan silahlı 
qüvvələri beynəlxalq hüququn norma və 
prinsiplərini kobudcasına pozaraq keçmiş 
sovet ordusunun Xankəndidə yerləşən 
366-cı alayının iştirakı ilə Xocalı şəhərinə 
hücum etdi və dinc əhaliyə misli görünməmiş 
qəddarlıqla divan tutdu. Tədbirdə qeyd 
edilib ki, Xocalı soyqırımı zamanı 106 qadın, 
63 uşaq, 70 qoca olmaqla 613 şəxs məhz 

azərbaycanlı olduqlarına görə ağlasığmaz 
vəhşiliklə qətlə yetirildi, 487 dinc sakin 
ağır yaralandı, 1275 nəfər isə girov götü-
rüldü. Mülki əhaliyə qarşı qanlı cinayətlər 
törətmək Ermənistan tərəfinin daim həyata 
keçirdiyi dövlət siyasətidir. Ermənistanın bu 
təxribatlarına və hərbi təcavüzünə cavab ola-
raq, 2020-ci il sentyabrın 27-də Azərbaycan 
xalqı əzəli torpaqlarının işğaldan qurtarılması, 
BMT Təhlükəsizlik Şurasının qətnamələrinin 
tələblərinin yerinə yetirilməsi və tarixi ədalətin 
bərpa edilməsi uğrunda Vətən müharibəsinə 
qalxdı. 44 gün sürən döyüşlər nəticəsində 
rəşadətli Azərbaycan Ordusu parlaq qələbə 
qazanaraq doğma torpaqlarımızı işğal-
dan azad etdi. Azərbaycan Respublikası 
Müharibə, Əmək və Silahlı Qüvvələr Vete-

ranları Təşkilatının sədri 
Fatma Səttarova bildirib 
ki, Xocalı insanlığın 
öldüyü yerdir. Təhsil 
Nazirliyinin nümayəndəsi 
Elçin Kərimov qabaq-
cadan planlaşdırılmış 
kütləvi və amansız 
qırğın aktının Xocalıda 
yaşayan insanları məhz 
azərbaycanlı olduq-
larına görə tamamilə 
məhv etmək niyyəti ilə 
törədildiyini qeyd edib. 
Azərbaycan Gənclər 
Fondunun nümayəndəsi 

Seymur Hüseynov bildirib ki, haqq səsimizin 
dünyaya çatdırılması və Xocalı soyqırımı-
nın beynəlxalq aləmdə tanıdılması üçün 
ötən illər ərzində məqsədyönlü fəaliyyət 
göstərilmiş, 2008-ci ildən isə bu fəaliyyət 
“Xocalıya ədalət!” beynəlxalq kampaniyası ilə 
geniş vüsət almışdır. Hazırda Xocalı soyqı-
rımı bir sıra ölkələr tərəfindən tanınmış və 
faciəyə beynəlxalq siyasi qiymət verilmişdir. 
Tədbirdə iştirak edən çağırışaqədərki hazırlıq 
rəhbərləri və şagirdlər çıxış edərək mövzu 
ilə bağlı fikirlərini bölüşüblər. Dinc əhalinin 
vəhşicəsinə kütləvi qırğınının XX əsrin Xatın, 
Lidiçe, Babi Yar, Ruanda, Serebrenitsa kimi 
dəhşətli faciələri ilə müqayisə olunduğu 
diqqətə çatdırılıb.

10 min nəfərlik bir şəhərin üstünə müasir silahların bütün 
növləri ilə hücum etmək, qaçıb canını qurtarmaq istəyənləri isə 
hər yerdə pusquya salıb gülləbaran etmək nümunəsini tarixə 
özünü  zavallı kimi qələmə verib, ali bir xalq olduğunu  zənn 
edən erməni yırtıcı toplumu “hədiyyə” etmişdir. XX əsrin son 
onilliyində bu misilsiz qətliamı ağlını tamamilə itirmiş, təpədən-
dırnağadək quduzlaşmış erməni millətçi faşistləri dünyanın gözü 
qarşısında qorxub-çəkinmədən törətmişlər.

Konstitusiya Məhkəməsində 
Xocalı soyqırımının 30-cu 

ildönümü ilə bağlı tədbir keçirilib
Fevralın 24-də Azərbaycan tarixinin ən dəhşətli səhifələrindən biri olan Xocalı faciəsi ilə 

bağlı Konstitusiya Məhkəməsində anım tədbiri keçirilib. 

Konstitusiya Məhkəməsinin mətbuat xidmətindən 
AZƏRTAC-a bildiriblər ki, anım tədbirində əvvəlcə Xocalı 
soyqırımı şəhidlərinin xatirəsi bir dəqiqəlik sükutla yad 
edilib. 

Tədbiri açan Konstitusiya Məhkəməsinin sədri Fərhad 
Abdullayev qeyd edib ki, Xocalı qətliamı Ermənistanın 
uzun illərdən bəri Azərbaycana qarşı həyata keçirdiyi 
planlaşdırılmış etnik təmizləmə və təcavüz siyasətinin 
tərkib hissəsi idi. Soyqırımının törədilməsinə görə 
Ermənistanın o zamankı siyasi-hərbi rəhbərliyi məsuliyyət 
daşıyır və bu əməlin iddia müddəti yoxdur. 

Azərbaycan Respublikasının Prezidenti İlham Əliyevin 
Xocalı soyqırımının otuzuncu ildönümü haqqında imzala-
dığı Sərəncamda qeyd olunduğu kimi, 1992-ci il fevralın 
25-dən 26-na keçən gecə Ermənistan silahlı qüvvələri 
beynəlxalq hüququn norma və prinsiplərini kobudcasına 
pozaraq keçmiş sovet ordusunun Xankəndidə yerləşən 
366-cı alayının iştirakı ilə Xocalı şəhərinə hücum etdi və 
dinc əhaliyə misli görünməmiş qəddarlıqla divan tutdu. 
Xocalı soyqırımı zamanı 106 qadın, 63 uşaq, 70 qoca 
olmaqla 613 şəxs məhz azərbaycanlı olduqlarına görə 
ağlasığmaz vəhşiliklə qətlə yetirildi, 487 dinc sakin ağır 
yaralandı, 1275 nəfər isə girov götürüldü.

Sədr bildirib ki, hər il dünyanın müxtəlif ölkələrində 
çoxsaylı tədbirlər təşkil edilir. Yanvarın 28-də Azərbaycan 
Respublikasının Prezidenti İlham Əliyev Xocalı soyqırımı-
nın otuzuncu ildönümü haqqında Sərəncam imzalayıb. 

Vurğulanıb ki, Xocalı soyqırımı Azərbaycan tarixinə 
ən dəhşətli və faciəli səhifələrdən biri kimi daxil olub. 
Xocalı elə bir yaşayış məskəni idi ki, o, Azərbaycan 
tarixinin qədim dövrlərindən müasir dövrə qədər tarix 
və mədəniyyət ənənələrini özündə əks etdirirdi. Erməni 
işğalı dövründə maddi mədəniyyət abidələrinin məhv 
edilməsi və dünyanın ən qədim məzarlıqlarından sayılan 
Xocalı qəbiristanlığının darmadağın olunması erməni 
vandalizminin bariz nümunəsi olmaqla yanaşı, dünya 
mədəniyyətinə qarşı da zorakılıq aktıdır.

 Azərbaycan xalqının tarixində ən qanlı səhifələrdən 
olan Xocalı soyqırımına siyasi-hüquqi qiymətin yal-
nız ümummilli lider Heydər Əliyevin hakimiyyətə qa-
yıdışından sonra verildiyini vurğulayan Konstitusiya 
Məhkəməsinin sədri qeyd edib ki, məhz Ulu Öndərin 
təşəbbüsü ilə 1994-cü il fevralın 24-də Milli Məclis “Xocalı 
Soyqırımı Günü haqqında” qərar qəbul edib. 

Qeyd olunub ki, azərbaycanlılara qarşı Xocalı ilə 
yanaşı, bir sıra digər yaşayış məntəqələrində törədilmiş 
kütləvi qətllər, əsir düşmüş və girov götürülmüş şəxslərə 
qarşı törədilmiş işgəncələr hazırda ölkəmizin hüquq-
mühafizə orqanları tərəfindən araşdırılır, cinayətlərlə 
bağlı beynəlxalq məhkəmələrə vəsatətlər verilir, həmin 
cinayətlərin təşkili və törədilməsində iştirak etmiş digər 
şəxslərin müəyyən edilib mövcud qanunvericiliyə əsasən 
cinayət məsuliyyətinə cəlb olunması istiqamətində işlər 
davam etdirilir, zəruri addımlar atılır. 

Vurğulanıb ki, Azərbaycan Respublikasının Prezidenti 
İlham Əliyev Xocalı qətliamının beynəlxalq ictimaiyyətə 

çatdırılması və dünya dövlətləri tərəfindən tanıdılma-
sını, faciə qurbanlarının xatirəsinin əbədiləşdirilməsini, 
onların ailə üzvlərinin və yaxınlarının sosial müdafiəsinin 
gücləndirilməsini həmişə diqqət mərkəzində saxlayır. 

Sədr Xocalı soyqırımının dünyaya çatdırılması 
istiqamətində Heydər Əliyev Fondunun həyata keçirdiyi 
mühüm layihələri qeyd edib, Azərbaycan Respublikasının 
Birinci vitse-prezidenti xanım Mehriban Əliyevanın bu 
sahədəki misilsiz xidmətlərini xüsusi vurğulayıb. Bildirilib 
ki, məhz bu uğurlu fəaliyyət nəticəsində hazırda dünya-
nın bir sıra ölkələri, ABŞ-ın 20-dən çox ştatı, həmçinin 
beynəlxalq təşkilatlar Xocalı qətliamının soyqırımı kimi 
tanınması barədə qərarlar qəbul edib. Bu səylərin 
nəticəsində artıq dünya ictimaiyyəti Xocalı faciəsi ilə bağlı 
daha çox məlumatlıdır. Hazırda Xocalı soyqırımı bir sıra 
ölkələr tərəfindən tanınıb və faciəyə beynəlxalq siyasi 
qiymət verilib.

Fərhad Abdullayev diqqətə çatdırıb ki, Heydər 
Əliyev Fondunun vitse-prezidenti Leyla Əliyevanın 
təşəbbüsü ilə 2008-ci il mayın 8-dən başlanmış “Xocalıya 
ədalət!” beynəlxalq kampaniyası bu soyqırımı haqqında 
həqiqətlərin dünya dövlətləri və beynəlxalq ictimaiyyət 
tərəfindən tanıdılmasında mühüm rol oynayıb. Bu kampa-
niya çərçivəsində hər il yüzdən çox ölkədə genişmiqyaslı 
tədbirlər həyata keçirilir. 

Sədr vurğulayıb ki, Azərbaycan Respublikası Pre-
zidenti, Silahlı Qüvvələrin Müzəffər Ali Baş Komandanı 
İlham Əliyevin rəhbərliyi ilə rəşadətli Ordumuzun Vətən 
müharibəsində böyük Qələbəsi dövlətçiliyimizin tarixində 
daim xüsusi yer tutacaq. İşğal altındakı torpaqlarımızın 
azad edilməsi və dövlətimizin ərazi bütövlüyünün təmin 
olunması həm də vətəndaşların Konstitusiyada təsbit 
edilmiş hüquqlarını bərpa, dövlətin əsasını bərqərar etdi. 

Otuz il davam etmiş işğala son qoyulmaqla, 
beynəlxalq hüquq normalarının aliliyi təmin edildi. 
Azərbaycanın işğal olunmuş ərazilərindən Ermənistan 
qoşunlarının dərhal çıxarılmasına dair BMT Təhlükəsizlik 
Şurasının 1993-cü ildə qəbul etdiyi qətnamələri 
Ermənistan tərəfi icra etməkdən boyun qaçırsa da, 
Müzəffər Ali Baş Komandan İlham Əliyevin rəhbərliyi ilə 
rəşadətli Azərbaycan Ordusu 44 gün davam edən Vətən 
müharibəsində öz şücaəti ilə bu qətnamələrin icrasını 
təmin edərək ölkəmizin ərazi bütövlüyünü bərpa etdi. 
Beləliklə, Xocalı faciəsi şəhidlərinin qanı yerdə qalmadı. 
Xocalı soyqırımı şəhidlərinin intiqamını 44 günlük Vətən 
müharibəsinin qəhrəmanları aldılar.

Hüquqda “Cinayət olan yerdə cəza da olmalıdır” 
prinsipini diqqətə çatdıran Fərhad Abdullayev Xocalı-
da azərbaycanlılara qarşı qətliam törədənlərin layiqli 
cəzalarını alacaqlarını vurğulayıb. Bildirib ki, Xocalı 
soyqırımına hüquqi qiymət verilməli və bu dəhşətli faciəni 
törədənlər layiqli cəzalarını almalıdırlar.

Tədbirin sonunda sədr qeyd edib ki, Xocalı 
həqiqətlərinin dünya ictimaiyyətinə çatdırılması hər bir 
azərbaycanlının borcudur. Azərbaycan xalqı Xocalı 
faciəsini heç vaxt unutmayacaq.

Azərbaycan Respublikasının İnsan 
Hüquqları üzrə Ombudsmanı Xocalı 
soyqırımının 30-cu ildönümü ilə 
əlaqədar bəyanat yayıb. Bəyanatda 
deyilir:
“XX əsrin ən dəhşətli faciələrindən biri, 

bəşəriyyətə və insanlığa qarşı törədilmiş ağır 
cinayət olan Xocalı soyqırımından 30 il ötür.

Ermənistanın tarix boyu azərbaycanlılara 
qarşı yürütmüş olduğu etnik təmizləmə və 
soyqırımı siyasəti nəticəsində yüz minlərlə dinc 
insan kütləvi surətdə qətlə yetirilmiş, öz torpaq-
larından didərgin salınmışdır.

Cəzasızlıq mühitindən daha da az-
ğınlaşan erməni silahlı birləşmələrinin 
Azərbaycanın yaşayış məntəqələrində 
törətmiş olduğu qətliamlardan ən dəhşətlisi 
Xocalı şəhərində baş vermişdir.

1992-ci il fevralın 25-dən 26-a keçən 
gecə Ermənistan silahlı qüvvələri, onların 
havadarlıq etdiyi erməni terrorçu dəstələri və 
keçmiş sovet ordusunun Xankəndi şəhərində 
yerləşən 366-cı motoatıcı alayının iştirakı ilə 
Xocalı şəhərində dinc əhaliyə qarşı soyqırımı 
aktı törədilmişdir.

Soyqırımı zamanı 106-sı qadın, 63-ü 
uşaq və 70-i qoca olmaqla, 613 nəfər 
xüsusi qəddarlıqla öldürülüb, 1275 nəfər 
girov götürülərək, işgəncələrə məruz qalıb. 
Onlardan 150 nəfərin, o cümlədən 68 qadın 
və 26 uşağın taleyi bu günədək məlum deyil. 
Qırğın zamanı 487 nəfər müxtəlif dərəcəli 
ağır bədən xəsarətləri alıb. Həmçinin 
8 ailə tamamilə məhv edilib, 130 uşaq 
valideynlərindən birini, 25 uşaq isə hər iki 
valideynini itirib.

Həmin dövrdə dünyanın bir sıra aparıcı 
telekanalları, “The Times”, “The Guardian” 
qəzetləri, “Reuters”, “BBC” agentlikləri Xo-
calıda xüsusi qəddarlıqla törədilən insanlığa 
qarşı cinayətlər barədə məlumat yaymışdır.

“Memorial” İnsan Hüquqları Mərkəzinin, 
“Human Rights Watch” təşkilatının he-
sabatlarında Xocalıda mülki əhaliyə qar-
şı törədilmiş dəhşətli cinayətlər barədə 
məlumatlar öz əksini tapmışdır.

Xocalıda mülki əhalinin məhz etnik 
mənsubiyyətinə görə kütləvi və məqsədyönlü 
şəkildə qırğını BMT Baş Məclisinin 1946-cı 
il 11 dekabr tarixli 96 (I) saylı qətnaməsinə 
və 1948-ci il 9 dekabr tarixli 260 (III) say-
lı qətnaməsi ilə qəbul olunmuş “Soyqı-
rımı cinayətinin qarşısının alınması və 
cəzalandırılması haqqında” Konvensiya-
ya əsasən soyqırımı cinayəti kimi tövsif 
edilməlidir.

Ermənistanın azərbaycanlılara qarşı 
həyata keçirdiyi etnik təmizləmə və soyqırı-
mı siyasəti nəticəsində bir sıra beynəlxalq 
sənədlərin, o cümlədən 1949-cu il Cenevrə 

Konvensiyalarının, “Soyqırımı cinayətinin 
qarşısının alınması və cəzalandırılması 
haqqında” Konvensiyanın, “İşgəncə və 
digər qəddar, qeyri-insani, yaxud ləyaqəti 
alçaldan rəftar və cəza növlərinə qarşı 
Konvensiya”nın, “İrqi ayrı-seçkiliyin bütün 
formalarının ləğv edilməsi haqqında” Kon-
vensiyanın, “Uşaq hüquqları haqqında” Kon-
vensiyanın və “İnsan hüquqlarının və əsas 
azadlıqlarının müdafiəsi haqqında” Avropa 
Konvensiyasının, Mülki və siyasi hüquqlar 
haqqında Beynəlxalq Paktın, İqtisadi, sosial 
və mədəni hüquqlar haqqında Beynəlxalq 
Paktın tələbləri kobud şəkildə pozulmuşdur.

Soyqırımı siyasətini davam etdirən 
Ermənistan İkinci Qarabağ müharibəsi 
dövründə də hərbi əməliyyatların baş verdiyi 
ərazilərdən kilometrlərlə uzaqda olan, mülki 
əhalinin sıx yerləşdiyi şəhər və kəndləri 
ballistik raketlərlə, kasetli bombalarla hədəfə 
almış, bunun nəticəsində 12-si uşaq olmaqla, 
100-ə yaxın mülki şəxs həlak olmuş, 50-si 
uşaq olmaqla, 400-dən çox insan yaralan-
mışdır. Həmin dövrdə Ermənistanın mülki 
obyektlərə hücumları 3410-dan çox evin, 120 
çoxmənzilli yaşayış binasının və xeyli sayda 
məktəb, xəstəxana, uşaq bağçası da daxil 
olmaqla, 512 mülki infrastrukturun dağılması-
na səbəb olmuşdur.

Ölkəmizə qarşı yönəlmiş hərbi təcavüzün 
qarşısının alınması və mülki əhalinin 
təhlükəsizliyinin təmin edilməsi məqsədilə 
Azərbaycan ordusu tərəfindən həyata keçi-
rilmiş əks-hücum əməliyyatı nəticəsində 30 
ilə yaxın Ermənistanın işğalı altında olmuş 
torpaqlarımız qısa müddət ərzində azad edil-
miş, soydaşlarımızın pozulmuş hüquqlarının 
bərpa edilməsi üçün əsas yaranmışdır.

Ümummilli Lider Heydər Əliyevin 
təşəbbüsü əsasında 1994-cü ildə 
Azərbaycan Respublikasının Milli Məclisi Xo-
calı soyqırımına siyasi-hüquqi qiymət vermiş, 
26 fevral tarixi “Xocalı Soyqırımı Günü” elan 
olunmuş və soyqırımı haqqında həqiqətlər 
beynəlxalq ictimaiyyətə çatdırılmışdır.

Qarabağla bağlı həqiqətlərin, xüsusilə 
də Xocalı soyqırımının dünyada tanıdılma-

sı istiqamətində Heydər Əliyev Fondunun 
həyata keçirdiyi “Xocalıya ədalət!” beynəlxalq 
kampaniyası müstəsna rola malikdir.

Hazırda 17 dövlətin qanunvericilik orqanı, 
ABŞ-nin 24 ştatı Xocalıda törədilmiş qətliamı 
pisləyən qətnamə və qərarlar qəbul edib. 
İslam Əməkdaşlıq Təşkilatı Ermənistanı 
təcavüzkar, Xocalı faciəsini isə soyqırımı kimi 
tanıyıb.

Xüsusilə qeyd olunmalıdır ki, 
Ermənistanın Azərbaycana qarşı ərazi iddi-
aları ilə başladığı münaqişədən bu günədək 
Xocalıda itkin düşmüş şəxslər də daxil ol-
maqla, əsir və girov götürülmüş, itkin düşmüş 
4000-ə yaxın azərbaycanlının taleyindən 
xəbər yoxdur.

Dünya ictimaiyyəti beynəlxalq huma-
nitar hüquq normalarını kobud surətdə 
pozan Ermənistana münasibətdə təsirli 
tədbirlər görməli, əsir və girov götürülmüş, 
itkin düşmüş Azərbaycan vətəndaşlarının 
taleyi barədə məlumatların əldə olunma-
sı məqsədilə cavabdeh dövlətə təzyiqlər 
etməlidir.

Xocalı soyqırımı öz miqyasına, 
qəddarlığına və qeyri-insani cəza üsullarına 
görə XX əsrdə insanlığa qarşı törədilmiş ən 
dəhşətli soyqırımı aktlarındandır.

Soyqırımının törədilməsindən 30 
il keçməsinə baxmayaraq, təəssüf ki, 
beynəlxalq ictimaiyyət tərəfindən ikili stan-
dartlara yol verilərək, bu soyqırımı aktına 
lazımi siyasi və hüquqi qiymət verilməyib, 
cinayəti törətmiş şəxslər hələ də məsuliyyətə 
cəlb edilməyib.

Dünya ictimaiyyəti, əlaqədar beynəlxalq 
təşkilatlar Xocalıda törədilmiş soyqırımı 
aktına adekvat reaksiya verməli, bu cinayət 
soyqırımı kimi tanınmalı, onun sifarişçiləri, 
icraçıları ədalət mühakiməsinə cəlb olunma-
lıdırlar”.

Bəyanat BMT-nin Baş katibinə, BMT-nin 
Təhlükəsizlik Şurasına, BMT-nin İnsan Hü-
quqları üzrə Ali Komissarına, BMT-nin Qaç-
qınlar üzrə Ali Komissarına, BMT-nin İnsan 
Hüquqları Şurasına, UNICEF-in, UNESCO-
nun, Avropa İttifaqının, Avropa Şurasının, 
ATƏT-in rəhbərlərinə, Beynəlxalq və Avropa 
Ombudsmanlar institutlarına, Asiya Ombuds-
manlar Assosiasiyasına, İslam Əməkdaşlıq 
Təşkilatına və bu quruma üzv dövlətlərin 
Ombudsmanlar Assosiasiyasına, İslam 
Əməkdaşlıq Təşkilatının Müstəqil Daimi İn-
san Hüquqları Komissiyasına, Avropa Uşaq 
Hüquqları Ombudsmanları Şəbəkəsinə, 
Beynəlxalq Sülh Bürosuna, müxtəlif ölkələrin 
ombudsmanlarına və milli insan hüquqları 
institutlarına, Azərbaycan Respublikasının 
xarici ölkələrdəki və xarici ölkələrin res-
publikamızdakı səfirliklərinə, Azərbaycanın 
diaspor təşkilatlarına göndərilib.

Azərbaycan ombudsmanı Xocalı 
soyqırımı ilə bağlı bəyanat yayıb

